
	ГУРВАН НАЙЗ

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн номыг

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРВАН НАЙЗ 

	I

	 

	Улаахан гэдэг авгай хамтралынхаа хоньчин болсоор хорь гаруй жил болжээ. Хонь нь үргэлж ихэрлэж гайхмаар хурдан өсөж ирсэн аж. Энэ жил нэг халзан төлөг нь гурван хурга гаргав. Хонь гэдэг амьтан хоёр хөхтэй мал болох учир гурван хурга гарахад нь нэг хурга нь хөхөх хөхгүй хоцров.

	Улаахан хөгшний хүү Арслан, малд их дуртай, том жижиг ямар ч малыг үргэлж илж, маажиж эрхлүүлдэг зантай ажээ. Тэгээд өнөөх халзан төлөгний гурав дахь хургыг би тэжээж мал болгоно гэж дааж авчээ. 

	Улаахан авгай баярлан "Хүү минь, яасан сайн юм, малчин хүний хүү болохоор малд дуртай юм даа" гээд хүүгийнхээ шар толгойг үнсжээ.

	Арслан хүү их баяртай, тэр хургаа өглөө орой бүр сүү ихтэй хоньдод тэлээлж хөхүүлдэг болов. Хурга нь үргэлж гэрт байдаг билээ. Мөн Арслан хүүгийн ноднин жил тэжээсэн айхтар эрх Барс гэдэг хөх нохойтой ижил дасал болов. Тэгээд хурга нь Арслан, хөх нохой хоёрын аль нэгийг хаа явсан газар үргэлж даган тонгочин наадан явдаг боллоо.

	Энэ хурга нь хав хар толгойтой, бас тэгээд монхойсон хуц хамартай, буржийсан, цав цагаан мяндсан ноостой сон. Гэтэл тогоо шүргэж хөө болсон учраас бов борхон болчихжээ.

	Арслан хүү, энэ хургандаа монхорхон хуц хамартай монхоодой гэж нэр өгчээ. Удсан ч үгүй хурга нь нэрээ мэддэг болж, «Монхоодой, Монхоодой» гэж дуудахад нь хаа ч явсан майлан гүйж ирдэг болов.

	Монхоодой хурга өсөж том болох тутмаа их дүрсгүй гүйж харайх, бусад хурганд дээрэлхүү, мөргөж айлгадаг, мөргөлдөөнч хурга болсон бөгөөд Арслан түүнд нь их баярлан: «Миний мөргөлдөөч Монхоодой» гээд толгойг нь илж, хүзүүг нь маажиж эрхлүүлдэг байв.

	Бас Арслан ч, эрх Барс нохой, хонь тэлээлж хөхөж цадчихаад дэргэд нь ирээд хэвтэж байгаа монхоодой хурганы сүү болчихсон шөмбөгөрхөн хошууг зөөлхөн долоож унтуулдаг байж билээ.

	Улаахан авгайн нэг харахад монхоодой хурга нь гэрт орж төрхгүйтэн авдар дээр гарчхаад тонгочиж байв. Улаахан хөгшин уурлан саваагаар хургыг цохиход Барс нохой нь монхоодойгоо өмгөөлөн, Улаанхан авгай тийш уурлан архирчээ. Тэгэхэд Улаахан авгай бүр уурлан хоёулsг нь зад шавхуурдаж гадагш хөөж гаргаад:

	— Чөтгөрүүд, тэжээсэн бяруу тэрэг эвдэнэ гэгчээр байсаар байгаад надад ихэрхдэг болох нь ээ? гээд аягатай цайгаа авч түргэн түргэн оочлон сууж билээ. 

	Яг энэ үеэр гаднаас Хутаан өвгөн орж ирэн эмгэнийхээ урдаас мишээн хараад:

	— За, чи чинь, ингэтлээ их уурлахдаа юу болчихоо вэ, хоньд чинь нийлчих ээ юу? гэв.

	— Яалаа гэж хонио нийлүүлэх юм. Барс, Монхоодой хоёроо зад нүдээд гадаа хөөж гаргаад сууж байна.

	— Яахаар нь зодов, чи? Тэд чамайг яав?

	— Авдар дээгүүр Монхоодой гүйхээр нь цохиод авсан чинь Барс чөтгөр түүнийгээ өмгөөлж, гэнэт гүйж ирээд над руу «жор жор» гэж байхгүй юу. Тэгэхээр нь хоёулыг нь зад саваадаад хөөж гаргалаа.

	— Үгүй, чи минь байсаар нохой, хурга хоёртойгоо гэртээ багтахгүй болох нь ээ? Зайлуул тэр хоёр бие биедээ сүрхий дасчихсан юм шүү. Цуг унтаж байгаа харагддаг юм. Хэрэв Монхоодойд нь ондоо нохой ойртох гэвэл манай Барс сүйд болдог юм, гээд дээлээ тайлан, гар нүүрээ угааж байхад Улаахан авгай цай идээг нь ширээн дээр зэхэх зуураа

	— Чи яасан орой болтол, хаана юу хийж яваад ирэв? гэж асуув.

	— Өнөөдөр хэдэн гүү унагаллаа. Тэдний унагыг хөл дээр нь тэнцүүлж, эхийг нь дагуулж явуулах гэсээр байгаад удчихлаа. Бас тэгээд ойн захад нэг урт боохой харагдахлаар нь залхаах гэж хөөлөө. Энэ хойд ууланд маань заавал сая гөлөглөсөн чоно бий шүү, байх учиртай. Адуугаа манаж явахад шөнөжингөө улилддаг юм. Ингэсээр унагануудаасаа түүнд алдчих вий гэж айж байна гээд ширээнийхээ дэргэд сууж хооллоно.

	Гөлөгтэй чоно харагдлаа гэж өвгөнийхөө сэтгэл зовонгуй ярихад Улаахан авгай нүдээ том болгон, бас л сэтгэл зовсон байдалтай:

	— Яасан санаа зовуурьтай юм ярина вэ чи, хамтралын маань анчид алж тонилгохгүй юу хийж байгаа юм гэв.

	— Бид хоёр хамтралын анчдад бурууг хүлээлгэчхээд суух биш, харин өөрсдөө хариуцаж авсан малаа эндэлгүй бүрэн харахыг хичээх хэрэгтэй байна. Анчин чоно хоёр хэдийд ч эв түнжинтэй байгаагүй нь мэдээж. Дайралдсан газраа анчид олж устгах л байлгүй дээ.

	— Тийм дээ. Харин чи минь, адуугаа хаана орхиод ирсэн бэ?

	— Нөгөө нөхөр минь сахиж хоцорсон. Харин хоньд чинь хаана байгаа вэ? Нохой хурга хоёртой хэрэлдсэнийгээ, зодоон хийснээ ярьж, яасан санаа амар суух юм.

	— Хамт яваа бүсгүйгээ сахиулчхаад ирсэн юм сан. Тэгээд л ар тийш хурдан очих гэж яарч суунам. Хүү маань ямар орой болно вэ? Сургууль нь тараагүй юм бол уу? гээд үүдээрээ шагайн гадагшаа харна.

	 

	 

	II

	Нэг өглөө Хутаан өвгөн Улаахан хөгшин хоёр, цайлан хонь хургалсан, гүү унагалснаа ярилцаж суув. Бас малын аятай бэлчээр хаана байгааг асуулцана. Мөн гадаа нь хурганууддаа энхрий хоньд майлалдаж, ижилдээ яарсан морь нь үүрсэнэ. 

	Энэ үед хаалга нээгдэн гаднаас Арслан хүүгийн орж ирэхэд хойноос нь Барс нохой, Монхоодой хоёр цувран орж ирэв. 

	Арслан, эцгийнхээ дэргэд шууд очиж чихэнд нь нэг юм шивгэнэчхээд юу гэх бол гэсэн байдалтай инээвхийлэн зогсоно.

	Хутаан өвгөн хүүгээ их л энхрийлсэн байдалтай зөөлхнөөр харж, хонгор шархан толгойг нь илээд:

	— Тариачин хүний хүү болохоор тариагаа арчилж, тарианы хортныг устгах гэхэд хэн хориглох вэ. Хөх нохойгоо дагуулаад, калибр буугаа үүрээд... гээд хоймор хананд өлгөөтэй байсан шар мөрлөгтэй калибр буу руу харав.

	Улаахан хөгшин хяламхийж хүү тийшээ нүдээ үзүүлэн харж:

	— Яасан яршигтай юм бэ, амралтын өдөр бүр ан хийнэ гэж байх. Гэртээ хичээлээ сайн давтаад сууж байхад яадаг юм! гэнгүүт босож аяга тавгаа угаан ийш тийш нь тавина. 

	Хутаан өвгөн, эхнэр тийшээ инээмсэглэн харж:

	— Аль ч талаараа тустай биш үү. Чи ойлгохгүй байна, хамтралынхаа тарианы хортныг устгах нэг тус, ангийн арьс улсдаа нийлүүлэх бас нэг тус. Тэгээд ч бас хүү маань хичээлдээ онц сайн сурдаг гэж үргэлж магтагдаж явдаг биш үү?

	— Үгүй, чиний ингэж онгироогоод байхад энэ чинь, би сайн анчин болчихлоо гэж сагсайж байхгүй юү. Энэнд буу үүрүүлчхээд «анд яв» гэж явуулахад чинь аюултай юм биш үү? Тэгээд энэний чинь хойноос санаа зовж суух хэцүү байна.

	— За яагаад л орхив гэж, энэ чинь калибраар буудахдаа тун мэргэн гэж нөхөд дотроо яригддаг юм байхчив лээ гээд шүүгээнээс хэдэн бяцхан хавх авч хүүдээ өгөөд:

	— Энэнийг битгий хаяарай гэж захиад, бас цаасанд боодолтой сум өгөв. 

	Улаахан хөгшин юу ч дуугарсангүй, эргэнэг дороосоо нэг зүсэм талх авч дээр нь тос наагаад мөн цаасанд боож өгөх зуураа,

	— Май! Дэндүү орой болтол битгий яв, буу шуугаа мэдэж яваарай, ээж нь хониндоо явъя, энэ хургаа хөхүүлсэн үү? гэж хүү тийшээ харна. 

	Арслан ээжийнхээ өмнөөс шингэн дуугаар:

	— Хөхүүлсэн. Овоо сайн цадсан шүү. Тэгээд тэнд байсан хэдэн хурга мөргөж айлгаад их омогтой, намайг дагаж энд орж ирээд байгаа нь энэ гээд Монхоодойг заана.

	Тэр даруй Улаахан хөгшин гадагшаа гарав. Хутаан өвгөн адуундаа явах гэж хувцаслах бөгөөд Арслан бас л явахад зэхэж дан ултай булигаар гутал, хөвөнтэй оодон шар дээлээ өмсөнө. Мөн эх эцэг хоёрынхоо өгсөн талх, сум зэргийг хармаандаа хийгээд, өнөөх жижигхэн калибр буугаа үүрч, хэдэн хавхаа холбон мөрөн дээгүүрээ бөгтрүүлэв. 

	Энэ үед Хутаан өвгөн хүүдээ хандаж:

	— Харин чи орой битгий болоорой, эх чинь аашилна, төвөг, тэр зүүн хойдох тарианы газрын хавиар зурмын нүх олон бий. Ноднин жил тэндэх тариаг зурмууд идэж ихээр гэмтээсэн юм даг. Энэ хавраас хойш хэчнээн зурам алав даа, чи? гэхэд,

	— Зуун тавин хоёрыг алсан гээд Арслан эцэг өөдөө нэлээд дориун янзаар харна.

	— Овоо олон болжээ. Тэгвэл өнөөдөр хоёр зуу хүрч магадгүй нь ээ.

	— Магадгүй, азтай байвал амьсгалах тоолон нэгтэй байх биз.

	— Миний хүү яасан их ам гарах юм, ийм хамаагүй ам гарч болдоггүй юм. Урьд цагийн хүн анчин болов уу, үгүй юү худалч болж, хамар дор хагархай сорви байна гэж хамаагүй чалчдаг билээ л харин одоогийн Зөвлөлтийн хүн бол үнэн үгтэй, үнэнч сайн анчин байх ёстой юм. Чи минь тийм л анчин болж үз! гээд хүүгээ үнсээд гарав. 

	Хойноос нь буу зэвсэг агссан омогтой гэдэг нь аргагүй Арслан гэрээс гарахад Барс, Монхоодой хоёр нь дагалдан гарна. Арслан эргэж хараад:

	— Та хоёр эндээ хоцор! Хэрэв дагаж очвол зурам үргээчихнэ, тэгээд ч тэнд чоно явна, аймшигтай гэж хэлэхэд тэд нь ер ойлгосон шинжгүй, хоёулаа урдаас нь хараад нэг нь майлна, нөгөө нь сүүлээ шарван, «явъя даа» гэж гуйх мэт гиншинэ.

	Арслан хүү Барс нохой, Монхоодой хурга хоёртоо үгээ ойлгуулж ядсандаа бага зэрэг гомдсон боловч салж өгөхгүй дагахад нь хайрлан хоёулыг нь эрхлүүлэн нэг нэг илээд дагуулан явав.

	Арслан түрүүлж, хойноос нь Барс, түүний дараа Монхоодой хурга дагаж үе үе дэвхцэн тонгочиж тоглоно. Тэгээд энэ гурав бие биеэ дагасаар түрүүхэн Хутаан өвгөний заасан газар тийш явлаа.

	 

	 

	III

	Явган бутуул, бөөн бөөн бургасаар өмнүүрээ эмжигдэж гачуур, хар мод голдуу модтой шугуй зурайн харагдана. Тэр шугуйн дороос өргөн их суваг зүүн талын намхан гүвээг дагасаар далд оржээ. Энэ гүвээ хавар цагт хар хилэн шиг, зун ногоон торго шиг, намар алтан шаргал, өвөл мөнгөн цагаан өнгөтэй байдаг юм.

	Юунд ийм байдаг юм бэ? Энэ бол «Улаан одон» хамтралынхан, жил бүр хэдэн мянган центнер тариа хураан авдаг тарианы газар юм. Тийм учраас ч жилийн дөрвөн улиралд хүмүүсийн дур зоригоор өнгө зүсээ өөрчилж байдаг ажээ.

	Энэ уудам тариалангийн талбайн хойд захаас даган гүн их нарсан ой үргэлжилнэ. Энэ ойн хэчнээн хол үргэлжлэхийг тааж хэлэхэд бэрхтэй ажээ.

	Тэр өдөр тун дулаахан: хол ойр хөхөө шувуу донгодож «гүг, гүүг гүг-гүүг» гэх нь сонстоно. Бас саарал бор өнгөтэй бяцхан бялзуухайнууд тэртээ дээгүүр жиргэн ниссээр ядрахдаа газарт буун амарна. 

	«Улаан одон» хамтралынхан энэ хавар тариагаа эрт тарьжээ. Тариалангийн талбайн зарим хэсэг нь ногоон торгон зүлгээр хучигдан, зарим хэсэгт нь улбар хүрэн өнгөтэй хурц үзүүртэй соёо газраас нэвт харваж байв.

	Энд, үдийн алдад хурц чонон чихтэй хурдан хөх нохой, бор зүсмийн хурга хоёрыг дагуулсан, бага насны балчир хүү сая хүрч ирлээ. Эд нар бол Арслан хүү, Барс нохой, Монхоодой хурга гурав ажээ.

	Энэ гурав багагүй эцэж ирсэн бололтой нэлээд удаан амрав. Барс нохой нь урт улаан хэл унжуулан, зай завсаргүй түргэн түргэн амьсгаалж цомцойн сууна. Ойртож очиход тэднийг барих л санаатай шүдээ, хавхийтэл дургүйхэн хий хазаж байв. Монхоодой хурга хөх нохойныхоо дэргэд хүзүүгээ сунгаж эрүүгээ газар тавин хэвтэх зуураа хоёр чихээ байн байн хөдөлгөж байв. Арслан хүү малгайгаа дэргэдээ тавиад магнайнхаа хөлсийг гарынхаа араар арчин, за байз аавынхаа заасан газарт ч хүрч ирлээ. Нээрээ ч зурмын нүх тун ч олон юм байна. Чухам яавал аавдаа амласан тоонд хүртэл зурам алах билээ. Хэрвээ хэлсэндээ хүрэхгүй бол ичгэвтэр хэрэг болно. Бодъё, арван хавхаа арван нүхэнд тавиад өөрөө буугаа бариад нэг нүх сахья, тэгэхэд нэг хавх минь гурвыг баривал гучин зурам, би өөрөө хорийг албал бүгд нийлээд тавь болох байна гэх зэргээр бодон сууж ийш тийшээ ажиглатал нүх бүрд зурмууд гарчихсан гозойлдож байв. 

	Арслан дэргэдэх буугаа шүүрэн авахад Барс нохой нь зурмуудыг харж ухасхийхээр завдав. Арслан нохойгоо дарж хэвтүүлээд, шагайж шагайж буудаад нэг зурам унагалаа. Бас нохой нь бууны дуугаар хэдийн ухасхийн амаараа зурмыг нь зуугаад авчрав.

	Арслан их баяртай, Барс нохойгоо эрхлүүлэн «за иймэрхүү байвал бид хоёр орой болтол нэлээд олныг алах нь байна» гэж хэлээд дорхноо өнөөх зурмаа өвчиж арьсыг нь авч, махыг нь нохойдоо өгөв.

	Дараа нь хавхнуудаа арван нүхэн дээр тавьчхаад түүнээс цааш явж хэдэн нүхийг сахив. Барс нохой нь мөн л адил сахилцаад Арслангийнхаа хажууд хэвтэнэ. Монхоодой хурга тэр хавиар ногоо цэцэг чимхэн бас ийш тийшээ тоглон тонгочин байлаа. Хурганаас зурмууд айхгүй, харин энд тэнд нүхнээсээ гарч чаг чаг хошхирно.

	Байсхийгээд л Арсланд буу час хийх сонстоно. Бас хавханд орсон зурмууд бархиралдана. Арслан хүү Барс нохой хоёр цааш наашаа гүйлдэж буудаж алсан, хавханд орсон зурмуудыг цуглуулан зогсоо зайгүй ажиллацгааж байлаа. Арслан, олсон зурмаа тун шалмаг өвчөөд махыг нь нохойдоо өгсөөр байтал Барс нь цадчихаад сүүлдээ идэхээ ч байчихлаа. Арслангийн дэргэд зурмын арьс хурдан олширч, бүгд хэд болсныг ч тоолох завгүй ажээ. 

	Энэ үед Монхоодой хурга тэр орчмынхоо газартай танилцан дасаад улам холдон томоогүйтэн тонгочиж давхидаг болов. Монхоодойн ингэж цааш наашаа тоглон гүйхэд Барс нохой нь үргэлж санаа зовон зурмын хойноос гүйх завсраа үргэлж харуулддаг байж.

	Монхоодой хурга бүр цаашлан, тоглосоор ойн захад хүрч, сайхан цэцэг харж түүнийг үнэртэн чимхэж байв. Нэг хартал бүр дэргэд нь Барс нохойтой нь адил юм, хоншоороо доогуур хийж сүүлээ үл мэдэг хөдөлгөн гэтэж байв.

	Монхоодой хурга түүнийг хараад Барс минь байна гэж бодоод түүн рүү дэвхцэн очив. Гэтэл цаадах нь хүзүүн дээрээс цавхийтэл шүүрэн авч нуруун дээрээ хаяад цааш ойн гүн рүү одов.

	Яг энэ үед Барс нохой гэнэт хав хув хуцаад ой руу ухасхийв. 

	Санаандгүй байсан Арслан хүү зарсхийн, нохойныхоо гүйсэн зүг рүү цочмог эргэж хартал гулдайсан урт хөх юм Монхоодой хургыг нь нуруун дээрээ хаячхаад ой руу гүйн далд орохын хамт хараад хоцорлоо.

	Арслан хүү сандран хашхирч калибр буугаа нэг удаа часхийтэл дуугаргачхаад, ухаан малгайгүй хойноос нь гүйв. Нохой нь ой дотор нэлээд цаана бололтой хав-хув бархиран хуцах нь нэг удаа сонстоод чимээгүй болчихлоо.

	Хоёр нүдээр ус гүйлгэнэн дүүрч, юм харж болохгүй болоход Арслан гүйдэл дундаа гарынхаа араар нүдээ арчин уйлагнан гүйж явав. Гэнэт өмнөөс нь Барс нохой нь гүйн ирэхэд хоёр нүднээсээ нулимс дуслуулан, сүүлээ хөдөлгөн байлаа. Тэгээд хэдэн удаа уйтгартайгаар гангинаж ирсэн мөрөөрөө чонын явсан зүг рүү давхив. Тэгснээ эргэн хараад хойноос нь яваач дээ гэсэн байдалтай гаслан сүүлээ хөдөлгөн хүлээнэ. 

	Арслан нохойдоо:

	— Би чамтайгаа явна. Хоёулаа заавал тэр чоныг гүйцэж алаад Монхоодойгоо авчирна гэж уйлагнан хэлээд нохойгоо дагаад явлаа.

	Барс нохой нь түрүүлэн газар шиншлэн явах зуураа эргэн харж Арслангаа хүлээн, хурдлаач гэсэн янзтай гаслан байв.

	 

	 

	IV

	Нар орой болж, чанх баруунаа хэлбийж улайран харагдана. Тэнгэр баруун хойноосоо бүрхэж харлаж, орой тийшээ хэсэг түргэн аадар, эсхүл догшин ширүүн салхи шуурга уу, ер нь заавал нэг аймшигтай юм болох шинжтэй аж. Түүнийг зөгнөсөн ойн хар тоншуул байсхийгээд л чихэнд эвгүйгээр бархирна.

	Хаашаа ч харсан гүн зузаан ой битүү харанхуй, балар ширэнгэ. Яг энэ үед энд манай арван дөрөвхөн настай Арслан хүү бие гүйцээгүй гөлгөн хөх нохойтойгоо цувралдан явж байлаа.

	Арслан хүү их л зэвүүрхсэн байдалтай, бяцхан хутгаа урдаа хавчуулан, калибр буугаа сумлаж бэлхэн бариад, хэрэв ямар нэг юм тохиолдвол тулалдахад бэлхэн явна. Гэсэн ч дотор нь их л эвгүй харанхуй уйтгартай явж байлаа.

	Дөнгөж саяхан чононд булаагдсан Монхоодой хургаа бодон харамсаж явсан Арслан хүү аман дотроо ямар нэг юм шивнэн дуугараад шүдээ хавирна. «Хөөрхий минь, аманд нь орж, хурц шүдэнд нь хазуулахдаа яаж өвдөж тарчил аа бол? Тэгж зовж байхдаа Барс бид хоёроо санасан даа, халаг минь, яаж чонын амнаас булаан авч амийг нь аврах бил ээ? Одоо хэр Монхоодой минь амьд бол уу, аль идүүлчихсэн бол уу?» гэж бодохдоо нүднээсээ зай завсаргүй нулимс дуслуулан аяархан уйлна. Бас цааш нь «Хамтралын хурга тэжээж мал болгоно гэж дааж авчхаад түүнийгээ чонын аманд алдлаа. Энэ бол хамтралын төлөвлөгөөг нь тасалж, хамтралын нандин хөрөнгөнд хор учруулсан гэмт хэрэг учир, толгойноос яавч зайлахгүй. Энэ гэмт явдлынхаа төлөө өөрөө хариуцлага хүлээхээс гадна аав эжий хоёроо бас л хариуцлагад оруулж, тэднийхээ сайн сайхан нэр алдрыг нь гутаалаа. Зөвхөн үүгээр ч зогсохгүй бас би сургуулийнхаа багш нарын өмнө багагүй зэмлэл хүлээх болно» гэхчлэн барагдашгүй олон гэм хариуцлагыг өөр дээрээ тохон бодно.

	Барс нохой нь үргэлж газар шиншлэн хааяа дээгүүр үнэрлэж өнөөх чонын мөрийг огт алдалгүй гүйж явав. Хоёул замдаа дайралдсан ямар ч бартаа ширэнгийг нэвт зүсэн, их л болгоомжтой сэмхнээр мяраан явцгаалаа.

	Арслан хүү Барс нохой хоёр цаашлах тутам улам зориг орсон бололтой бүр шалмаг түргэн явцгаав. Тэд өтгөн шигүү модтой бартаа ихтэй нэг өндөр хярыг өнгөрөөд хадан цохио руу жалга болсон бас нэг хярыг өгсөв. Тэгж явах зуураа Арслан мөн л элдвийг бодож эхлэв. «Одоо ч энэ хярын ар, өвөр хоёрын аль нэгэнд нь тэр чоно заавал нүхтэй байж таарна. Монхоодой хургыг минь амьдаар нь нүхэндээ аваачиж бэлтрэгүүддээ өгч мал барихыг нь зааж тоглуулж байгаа байх, муу ёрын боохой ч доо. Хурганыхаа амьд байхад яаж амжиж амийг нь аврах билээ. Бэлтрэгтэй чоно нүхэн дээрээ айхавтар аюултай байдаг юм гэж миний аав, Өлзийтийн аавтай өнгөрөгч хавар ярилцаж байсан шүү. Хэрэв барс бид хоёр хайхрамжгүй явсаар гэнэт нүхэн дээр нь орчихвол гүйж ирээд барьчихгүй бол уу? Хэрвээ түүнийг гэнэт гүйж ирвэл нь түрүүлээд буудаж амжих уу, аль эсхүл хутгалж амжих бол уу? Үгүй дээ, Барс нохой минь тусална. Тийм ч амархан түүний аманд орохгүй шүү» гээд сэтгэлээ тайтгаруулна.

	Ингэж элдвийг бодож явтал гэнэт дэргэдээс нь нэг нэлээд том амьтан бололтой сүрхий их авиа анир гарган мод мөчир түр гэж хугарах сонстов. Тэгээд тэр даруй дахиад чимээгүй болчихлоо. 

	Арслан ой дотор палхийж, өнөөх чоно гүйж ирлээ гэж бодох чацуу тэр буудахаар бэлтгээд байв. Барс нохой нь бас л нэлээд айсан байдалтай сүүлээ хавчин нурууныхаа үсийг босгож чихээ хулмайн тэр зүг хараад, аман дотроо аяархнаар хүрхрэн нэг удаа сулхнаар санаа алдана.

	Энэ хоёр, дайсантай тулалдахаар биеэ зэхэн нэлээд удаан огт хөдлөхгүй, нэг ч чимээ гаргалгүй зогсож байснаа гэнэт хартал нь ширэнгэ дунд тэдэнд бүр ойрхон арзгар том эвэртэй хүрэн буурал амьтан зогсож байв. 

	«За байз энэ чинь юу бил ээ? Эвэртэй чоно гэж л байхгүй шүү дээ. Тэгэхээр энэ бол гөрөөс, буга хоёрын нэгээс зайлахгүй. Юу ч болсон буудаад үзнэ байгаа» гэж бодоод зэхээд байсан бууныхаа бөгсийг хацартаа аван шагайж гохоо дарах гэснээ «Үгүй би бас буруу юм хийх гэж байна. Хавар зуны цагт араатан амьтнаас өөр ан гөрөөс алж болохгүй гэсэн дээд газрын тогтоол бий шүү дээ» гэж бодоод зогтустал өнөөх хүрэн буурал амьтан нь мөн л их чимээ гарган гүйж арилав. Барс нохой нь түүний хойноос давхийн хөөхөөр завдахад Арслан аяархнаар зандран хорьж болиулав.

	Тэгээд Барс нохойгоо, зүрхлэг зориг зантай бөгөөд ямар ч дайсан довтлоод ирвэл айхгүй тулалдахад бэлхэн байгаад нь улам урам орж нэг гараараа нохойгоо эрүү дороос өргөн, нөгөө гараараа шөмбөгөр хошууг нь илж эрхлүүлнэ. «За ингээд хоёулаа Монхоодой хургаа нэхэж хаа байгаа газраас нь олж, тэр аваачсан араатан чоныг олж, Монхоодойгоо амьдаар нь гэртээ аваачна, мэдэв үү?» гэнэ. 

	Тэгэхэд Барс нь «Тэгнэ тэгнэ» гэж зөвшөөрөх мэт сүүлээ шарвалзуулан эрхэлж байв. Тэгээд өнөөх чононыхоо мөрийг хөөж Арслан хүүгээ газарчлан хоёулаа цаашаа шаламгайлан явцгаав.

	 

	 

	V

	Эрт цагаас эхлэн Чандгатын буурал гэж анчдын нэрлэж ирсэн өндөр уул хэдэн давхар хяр дөрөлжийн цаанаас өнгийн харагддаг байжээ. Тэр уулын хормойгоос эхлээд дэлээ хүртэл битүү хар ширэнгэ шугуй үргэлжлэх бөгөөд түүнээс дээш мод нь бага зэрэг сийрэгжих боловч бүлэг бүлэг намхан залуу мод лүглэгэр хар нарс мод дүүрэн ажээ. Яг энэ хавьд оройгоос хага зүсэм буусан гуу жалга байна. Тэр жалгын зүүн биед нэлээд доохнуур улбар шар элсэн дош навсайн үзэгдэнэ. Энэ дошны ар талд, өнгөлсөн том цооног нүх байжээ. Тэр нүхний орчин тойронд чандаганы цагаан тараг мэт ноос, чонын хөөвөр, гөрөөсний үс, бас хоёр үзүүрийг нь хэмлэсэн чөмгөний яс, сээр нурууны араг яс гэх зэрэг юмс ярайн үзэгдэж байв.

	 

	Өнөөх элсэн дошин дээр хөх чононы бор хөх зүстэй зургаан бэлтрэг овоорон хэвтэнэ. Тэнгэрийн өнгө бүр ч хувирч салхи хөдлөв бололтой. Ой модод зэвүү хүрмээр шуугин эхэллээ. Бэлтрэгүүдийн зөөлхөн ноолуур үсний нь сор салхинд хөдлөхөд эвгүйрхсэн янз гаргаж зарим нь нүх рүүгээ, зарим нь цөмцгөнөлдөн сууцгааж, эвшээцгээн гасалж байв.

	Эднийг ажиглахад их л уйтгартай, үгүй бол гэдэс нь өлсөн өлбөрч байгаа шинжтэй. Гэнэт энэ бэлтрэгүүд сүйд болцгоож, сүүлээ годгонуулан урд хоёр хөл дээрээ дэвхцэж гарлаа. Бас түрүүхэн нүх рүүгээ орсон бэлтрэгүүд ч гүйлдэн гарч бусдынхаа адил дэвхцэлдэх болов.

	Удсан ч үгүй эдний эх болох өлөгчин чоно өнөөх Монхоодой хургыг шилэн хүзүүн дээрээс нь шалхайтал зуусаар нүхэндээ ойрхон байсан залуу нарсан модод, эрвэн сэрвэн бутнуудын завсарт бэлтрэгүүдээ харж зогсон зогсосхийгээд аяархан ойртож ирэв.

	Бэлтрэгүүд эхийгээ угтан, зуугаад ирсэн хургыг нь тавихыг хүлээлгүй зүг бүрээс нь шавж ноцов. Тэгэхэд эх нь өнөө хургаа бэлтрэгүүддээ хаяж өгөөд харж суув.

	Монхоодой хурга чонын аманд удаан хугацаагаар хазуулж хэдэн удаа сэгсрүүлсэндээ багтарч байлаа. Нэлээд удаан нэг ч хөдлөлгүй гулдайн хэвтэв. Бэлтрэгүүд бие биеэсээ өрсөлдөн хэрэлдэж байгаад тал талаас нь хазаж зулгаацгаав.

	Хөөрхий Монхоодой, бэлтрэгүүдийн зүү шөвөг шиг хурц шүдэнд зай завсаргүй хазуулж зулгаалгахдаа тэсэж ядан сая тийчилж эхлэв. Тэдний дотроос нэлээд томхон харавтар зүстэй нэг бэлтрэг Монхоодойн нэг чихнээс зууж гэдрэгээ суун угзарч сэгсрэв. Бас шаравтар зүсмийн бяцхан бэлтрэг Монхоодойн бяцхан тоодгор сүүлийг үнхэж мөн л хойш суун чангаана.

	Монхоодой хурга байн байн тэнхэрч тамир орон бэлтрэгүүдэд дийлдэхгүй болж эхлэв. Нэг удаа нэг бэлтрэгийг нь бархиртал мөргөж өнхрүүлчхээд, гэнэт ухасхийн мулт үсрэн хажуу тийшээ давхив. 

	Тэгэхэд дэргэд нь сахиж бэлтрэгүүдээ Монхоодой хургыг ноолж байхад бахархан урамшиж байсан өлөгчин чоно хойноос нь давхийн шүүрч шилэн хүзүүн дээрээс нь хазаж дөмөгхөн нэг сэгсчээд буцаан авчирч хаяв.

	Монхоодой хурга мөн л багтран муудсан бөгөөд өнөөх бэлтрэгүүд нь бас л тал талаас нь агсаж тэсвэрлэшгүйгээр зовоон тарчлаана. Хэсэг ноолуулсны эцэст Монхоодой хурга бүх хүч чадлаа дайчлан тийчилнэ. Бэлтрэгүүд улам бүр урам орж шавцгаав. Тэгтэл Монхоодой хурга нэг хөлөөрөө өнөөх харавтар зүсмийн томхон бэлтрэгийн нүдийг тийрэхэд тэр бэлтрэг гаслан гангинав. Тэгэхэд эх нь уурлан гүйж ирэнгүүтээ Монхоодойн буруу талын хойд хөлийг хуга хазчихав.

	Монхоодой хурга их доголж бүр ч муудчихав. Бэлтрэгүүд ч дээр нь шавааралдаж, тал талаас нь зулгааж, зарим газарт арьсыг нь урж унжуулж гарав. Монхоодой хурганы бор саарал ноос улаан тарлан цус болчихлоо.

	Энэ үед Барс нохой түрүүлэн газар шиншсээр чонын нь мөрийг алдалгүй хөөн, хойноос нь Арслан хүү мөн л түрүүний янзаараа буугаа гартаа бэлхэн барьж шалмагхан алхана. Урд нь түрүүлж явсан Барс нохой гэнэт зогтусаж үсээ босгон, сүүлээ хавчаад чихээ хулмайлгав.

	Арслан нохой минь хуцах вий гэж нуруун дээрээс нь дарж «Хэвт» гэсэн дохио өгөхөд Барс нь чимээгүй сүүлээ годгонуулан тэр дорхноо хэвтээд орхино.

	Тэгээд нохойныхоо харсан зүг рүү Арслангийн ажиглавал яг тэр урд нь барагцаалбал гучаад алхмын цаана ямар ч сэжиг авсан шинжгүй дэнхийсэн том толгойтой, шонтойсон урт хоншоортой, нуруун дээгүүрээ бага зэрэг гуужиж яваа навсгар хөөвөртэй, цайвар хөх зэвүүн амьтан дарвагар том амаа ангайн, урт улаан хэлээ унжуулаад, хөндлөн хараад сууж байв. Дэргэд нь хөх бор бэлтрэгүүд өнөөх Монхоодой хургыг ноолж байх мэт учир зүггүй бужигнан байхад тэднийгээ харж суугаа өнөөх чоно сүүлээ хоёр гурав годгонуулан хөдөлгөнө.

	Арслан анх удаа чоно гэдгийг ийм ойрхноос харж байгаа боловч ер айж сандарсангүй. Буугаа мөрлөх зуураа «За байз, бууны минь ам бяцхан, тэглээ ч гэсэн би харж байгаа хар нүдийг нь ч алдахгүй цэцэн бууддаг шүү дээ. Хэрэв цээж рүү нь буудвал байран дээрээ унахгүй байж мэднэ. Тийм учраас толгойг нь шагайж буудвал дээр байгаа» гэж бодоод тэр чонын чихний угаас доош хуруу тэгш үл мэдэг урдуур барьж бууныхаа харааг тааруулмагц буудаж орхив. Жижигхэн калибр бууны нь дуу шөрмөслөг чадамгай хүн шилбүүрийнхээ сурыг хий гуядан тасхийлгэх шиг чимээ гаргахын нь хамт өнөөх чоно газар үнхэн тэр дороо өнхрөв.

	Арслангийн дэргэд биеэ зэхээд хэвтсэн Барс нохой бууны дуугарахын хамт харвасан сум шиг, ухасхийн хөөрхий Монхоодойг ноолж байсан чонын бэлтрэгүүд дээр харайн буунгуут захаас нь шүүрэн сэгсэрч гарав.

	Арслан хүү, нохой минь чононд бариулах нь гэж бодмогц хутгаа суга татан авч гүйн очтол толгойгоо цоо буудуулчихсан чоно сүүлээ чадалгүйгээр нэг удаа хөдөлгөөд үхэв. Энэ завсар Барс нохой нь нэг ч бэлтрэгийг нүхэнд нь оруулахгүй цөмийг сэгсчин хаячхаад бас дээрээс нь улам нэрвэн байв.

	Арслан даруй ухасхийж, улаан цус болчхоод арай босож ядан хэвтсэн Монхоодой хургаа тэврэн авахад цаадах нь Арслангаа гэнэт таньж нэг удаа майлаад нүүрийг нь үнэртэн үзэв. Арслан ихэд уярч нүднээсээ нулимс асгаруулан цус болсон Монхоодойн гялгар хошууг нь илэн үнсэж «чамайгаа муухай чонын амнаас Барс бид хоёр чинь амьдаар авлаа. Ингээд гэртээ харьцгаана» гээд тэврэн суухад Барс нохой нь гүйн ирж Монхоодойнхоо хошууг долоон эрхлүүлнэ.

	Арслан, Монхоодой хургаа газарт тавьчхаад босон харайж газар үнхэн уначхаад хэвтсэн өнөөх чонын толгойг хэд хэд удаа дэвслэн «идэх ёстой халуун тугалгаа идэж цад аа биз?» гэж хороо гаргаж хараагаад Барс нохойд амь голоо тасартал сэгсрүүлээд ангалзан үхэж хэвтсэн зургаан бор бэлтрэгийг хутгаараа цээж рүү нь нэг нэг тултал бүлэв. «Монхоодой хурга хамтралынхаа мал аж ахуй, Барс нохойныхоо нэрийн өмнөөс та нарын үр үндсийг таслан хариу цаазаар авлаа» гээд Монхоодой хургаа авах гээд үзтэл буруу талын нь хойд хөл хугарчихсан санжганаж байв.

	Арслан хургаа ихэд хайрлаж, хамтралдаа бушуу хүрч малын эмчид үзүүлж эмчлүүлэхээр шийдээд, тэр даруйдаа Монхоодой хургаа тэврэн Барс нохойгоо дагуулаад ирсэн мөрөөрөө буцан явлаа.

	Тэнгэрийн өнгө улам муухай болж, салхины эрч улам ширүүсэж байгаа бололтой ой мод ёроолоосоо донсолж байгаа мэт хүржигнэн шуугина. Бас энд тэндгүй моддын хавиралдан хяхнах, унах чимээ энд тэндгүй сүртэйеэ сонстоно.

	 

	 

	VI

	Дөнгөж саяхан Арслан хүү Барс нохой хоёрын дайралтад бут ниргэгдсэн том жижиг сүрэг чононууд цус нөжөө гоожуулан, нүхнийхээ дэргэдүүр уруу гэдрэгээ харан хэвтэнэ.

	Тэдний цаанаас өнөөх их жалгыг уруудан, амандаа ямар нэг юм зуусан асар том биетэй, хүрэн буурал чоно ямар ч сэжиг авсан шинжгүй шогшин ирж явав. Тэгснээ гэнэт ажиг авсан бололтой чих нь сэртэсхийж, гэнэт зогтусан, амандаа зууж явсан юмаа дороо унагачхаад их л зэвүүн байдалтай болчихлоо.

	Тэр даруйдаа толгойгоо доогуур гулдайлгаж нүхэн дээрээ алагдсан чононуудын дэргэд тулж ирээд бас дахин зогтусав. Түүнийг нэг нэгээр нь ажиглана. Бас сэжиглэн ийш тийшээ ажиглана. Дараа нь алагдсан эх чонын дэргэд аяархан очиж тойрон үнэрлээд бас энд тэнд хэвтсэн бэлтрэгүүдийг нэг нэгээр нь үнэртэн үзнэ. Тэгснээ гэнэт зооныхоо үсийг босгож, сүүлээ хоёр хөлийнхөө завсраар матируулан хавчаад их л уйтгартай маягтай болов. Гэнэт сулхнаар гаслан дороо цогнойн суучхав. Тэгээд чанх өөдөө харан урт бүдүүнээр нэг удаа уртаар татан улив. Дараа нь ухасхийн босож ийш тийшээ газар шиншлэн үнэртэж эднийг алсан хүний мөрийг эрж байгаа бололтой үүгээр түүгээр гүйнэ. Тэгж явтлаа түрүүхэнд Арслан хүү, Барс нохой хоёрын буцсан мөрийг олж хошуугаа газраас салгалгүй цочсон маягтай бүгтгэнэн гүйж одов.

	Энэ хүрэн буурал чоно бол алагдсан бэлтрэгүүдийн эцэг ажээ. Чоно бол үрдээ их хайртай амьтан. Хэрэв бэлтрэгүүдээ алагдсан байвал зарим дэндүү харамч чоно хилэгнэн бага биш хонзогнодог юм. Тэгээд алсан хүний хойноос мөрөөр нь нэхэж, адуу малд нь орж хор хүргэх, зарим газарт хүнд ч халддаг юм гэж ярилцдаг баримт олон бий.

	Арслан хүү Монхоодой хургаа тэврээд зарим үед бартаагүй уруу газарт гүйж, бартаатай өөд газарт ер амралтгүй алхана. Барс нохой нь их л баяртай нэгэн үе хэлээ унжуулан хойноос нь шогшин, зарим үед дэргэдүүр нь давхин түрүүлж урд нь ороод хүлээнэ.

	Энэ хоёрыг хэрэв ажиглавал их л баяртай, ямар ч аюулаас айж эмээхээ байсан янзтай аж. Эд нь хэдий гэнэхэн балчир настай ч гэсэн ой тайгыг үндсээр нь эргүүлэн алдаж байгаа энэ их сүртэй салхи, шуурган дундуур явахдаа ер айж эмээсэн шинжгүй, харин ажиггүй нэвт шувт туулан явах нь гайхалтай. Гэвч Арслан хүү Монхоодой хурганыхаа хөл хуга хазагдсан явдалд их харамсан хамтралынхаа малын эмч Соня эгч гэдэг орос хүүхэнд аваачиж, эмчилж өгнө үү? гэж гуйна. Цаанадвал арав хоногийн дотор эдгэх байлгүй. Тэгээд Монхоодой минь хуучин янздаа орж, дэвхцэн тоглож явах нь лав гэж үнэн зүрхнээсээ итгэн, юу ч тоохгүй алхана.

	Салхи шуурга маш хүчтэй шуугин, нэг хэсэг хүчтэй хуй салхи Арслан хүүгийн чанх хойноос дайрав бололтой, хөл дээрээ чүү чамай тогтов. Хажуугаар нь байсан зулзаган модод үзүүрээрээ газар гуядаж байлаа. Урд нь байсан хэд хэдэн хатсан мод ёзоороороо сугаран бие биеэ даран ойчихдоо, юу ч үгүй хэмхрэв.

	Арслан хүү Барс нохой хоёр цовоо самбаатайдаа л цохиулчхалгүй булт үсрэн гарав.

	Эд нар энэ тэсвэрлэшгүй бэрхшээлийн дундуур өнөөх чонын нүхнээсээ нэлээд холдон, арваад харааны газар явж сая л ойн захад ойртож явав. Гэсэн ч гэртээ хүртлээ бас л дөрөв юм уу таван харааны газар явах хэрэгтэй байв. Нар хэдийн далд орж үдшийн бүрий эхэлсэн бололтой, бүх юм бүрэг бараг сүүмийн харагдах боллоо. Барс нохой харанхуй болж эхлэхийн хамт яагаад ч юм мэдэхгүй дотор нь бага зэрэг зэвүүн болж өөрийн дотнын нөхөр Арслангаа хамгаалах санаатай болов. Тэгж явах завсраа Барс нохой нь сээр дээрх үсээ босгон сүүлээ бага зэрэг хавчисхийн байсхийгээд л ар тийшээ чимээ чагнан харсны дараа юм үглэх мэт гаслан уйтгарласан байдалтай болж эхлэв.

	Арслан хүү нохойныхоо ийм ая зантай болж байгааг огтхон ч анзаарсангүй «харанхуй болж эхлэхэд эжий аав хоёр минь миний тухай юу бодож яаж санаа сэтгэлээ зовоож байгаа бол, аягүй бол намайг эрэх гэж хөл хөөрцөг болж байгаа бол уу даа. Намайг Монхоодой хургаа чононд булаагдаад Барс нохойгоо хойноос нь нэхэж очоод зургаан бэлтрэгийг нь цөмийг алчхаад Монхоодой хургаа амьдаар аваад буцаж яваа гэж мэдээгүй байгаа даа. Хурганы минь хөл нь хугархай байхыг хараад намайг загнахгүй байгаа даа, хамтралын маань дарга, сургуулийн минь багш нар юу гэх бол» гэх зэргийг сэтгэн явжээ. «Тэгэвч сургуулийнхаа пионер нөхдөд ямар их ялалт хийчихсэн очих нь вэ» гэж бодохдоо бүр ч омогтой болно.

	Тэгтэл гэнэт ар талд нь «хар хур» гэсэн чимээ гарч ямар нэг амьтан ноцолдох шиг болов. Салхи шуурганы чимээн дундуур модны мөчир хугарах чимээ сонстов.

	Арслан хүү цочмог эргэж харахад арав орчим алхмын цаана хоёр бүртгэр бор юм дээр дороо орон ноцолдож их л бачимдсан авиа гарч байв.

	Арслан Монхоодой хургаа дороо тавьчхаад буугаа мөрнөөсөө авах чацуу гүйж хүрэв. Ажиглан хартал лүглэгэр том чоно Барс нохойг нь дороо хийчихсэн, Барс нохой нь хэдийгээр дор нь байгаа боловч чонын зүүн талын завжнаас нь хазаж зуурчихаа ач тач ноцолдож байлаа.

	Арслан гүйж очмогц буудах гэтэл тэр хоёрын маш хурдан дээр дороо ноцолдоход нүдэнд өртөгдөхгүй байв. Өчүүхэн л алдвал өөрийнхөө нохойг ч онож болмоор байлаа. Гэсэн ч энэ хоёрын аль нь дийлэх бол гэж харж байх аргагүй. Өчүүхэн л бололцоо олдвол чоно Барс нохойг нь барьж орхино.

	Арслан хэдэн удаа буудахаар завдаж хараа тохироогүй боловч эцэст нэг зайг нь олж бууныхаа амыг чонын хажуу талаас нь тулгаад бууныхаа гохыг дарж орхив.

	Буугаа дуугарсан эссэнийг ч мэдсэнгүй. Чоно нь айхавтар муухайгаар «арр-урр» архираад, бүр ч ууртайгаар ноцолдож эхлэв. Барс нохой нь чонын завжнаас бүр лавлан бий чадлаараа хазан яавч тавихгүй байв. Хэрвээ завжийг нь алдчихвал чононд дийлдэнэ гэдгээ сайн мэджээ.

	Арслан буугаа яаравчлан сумлаж мөн л бууныхаа амыг чонын сүвээ рүү тулгаад буудав. Бас л дуу нь дуулдсангүй. Харин чоно нь атисхийж бөгтгөр болчхоод муухайгаар нэг удаа авиа гараад сулдах төлөвтэй боллоо. Энэ бол нарийн гэдсээ тас буудуулчихсан хэрэг байжээ. Тэгээд довтлох чадал нь барагдаж, харин салж зугтахыг хичээсэн бололтой гэдрэгээ ухрах болов. Барс нохой хөл дээрээ босож нөгөөх завжнаас нь зуурсан хэвээрээ унатал бостол дугтарч байв.

	Арслан буугаа дахин сумлаж сулдчихсан чонын чихний угт тулган буудаж унагав. Барс нь  үхэж байсан чонын дээрээс нухалж гарав. Арслан нохойгоо бахархан харж байтал дэргэд нь Монхоодой хурга нь гурван хөлөөрөө гүйн ирээд нарийхан дуугаар майлж байлаа.

	Барс нохой нь үхсэн чоныг санасандаа хүртэл балбаж балбачхаад одоо болох уу гэж асуух мэт Арслан өөд харахад Арслан нохойгоо инээмсэглэн харж, «Барс минь сайн байна, үдэж ирсэн зочноо үр хүүхэдтэй нь хүртэл тонилголоо чи. Одоо Монхоодойгоо аваад гурвуулаа гэртээ харья даа» гээд толгойг нь илж эрхлүүлэв. Барс нь их л баяртай болж Арсландаа харайн эрхэлнэ. Тэгснээ, чононд хөлөө хуга хазуулсандаа эмзэгэрхэж уруу дорой болсон Монхоодой хурганыхаа цустай монхор хошууг долоон эрхлүүлнэ. Тэгээд Барс нь баяраа багтааж ядан Арслан Монхоодой хоёрыг тойрон сүүлээ матийлган годойлгож томоогүйтэн гүйнэ.

	Арслан Монхоодойгоо тэврээд «За явъя» гээд явж гарав. Барс нь алагдсан хүрэн буурал чонын дэргэд очиж тойрон нэг удаа үнэртэн үзээд хойд хөлөө өргөн, дээр нь шээгээд Арслангийнхаа хойноос сэгсийтлээ гүйгээд гүйцэж ирэв.

	Энэ гурав, харанхуй болсон хойно сая ойгоос гарч, хамтралынхаа зүг хөдлөв. Хамтралын гудамж, малын байрны болон байшингуудын цонхоор цахилгаан гэрэл алсаас тодрон ил үзэгдэж байлаа.

	Төдхөн, харав ч, анив ч ялгаагүй тас харанхуй болж үе үе нүд гялбам цахилгаан гялбан, аймхай хулчгар хүний сөгдөж уначихмаар тэнгэрийн чанга дуу нүжигнэнэ. Тэгснээ их устай түргэн аадар асгаж гарав.

	Арслан хүү, Монхоодой хурга, Барс нохой гурав бороонд нэвт шувт цохиулж усанд орсон хулгана мэт норсон боловч огт тоохгүй явав. Барс нь Арслангаас бага зэрэг түрүүлэн газарчлах бөгөөд Арслан заримдаа шавар шалбааг дотор гишгэж зарим үед болдог том чулуунд тээглэн бүдэрч ойчих шахан явав. Гэсэн ч хамтралынхаа цахилгаан гэрэл Барс нохойнхоо газарчлан дагуулах хоёроор баримжаалан бяцхан ч хазайн төөрөлгүй шув шулуухан явж байлаа. Тэгж явах зуураа өнөөдөр алсан зурмуудынхаа арьсыг гэнэт санан харамсаж «хайран олз минь үрэгдлээ. Яая гэх вэ, ганцхан тарианы дайсан хортныг устгасан болохоор гол зорилго минь биелэгдлээ» гэж бодохдоо омог дориун болов.

	 

	 

	VII

	Хутаан өвгөний зуслангийн модон байшинд бяцхан цахилгаан дэн гялалзана. Тэр нь тэнгэр дуугарах, цахилгаан гялбах бүрд далдиран нүдээ цавчин анивчиж, гэнэт тодоор гэрэлтэн гялбасхийж байв.

	Энэ байшинд хэн ч байхгүй таг чиг байсан боловч гадаа аадар борооны шаагин орох, байшингийн гоожуураар борооны шожигнож гоожих, салхи чих дүлийрэм үе үе шуугин нижигнэх чимээ сонстож байлаа.

	Энэ үед гаднаас саяны ширүүн бороонд нэвт шувт цохиулсан Хутаан өвгөн их л сандрангуй ирмэгц «алга уу?» гэж ганцаараа дуугарчхаад, мөн л яаран эргэж гарав.

	Удсан ч үгүй, гадаа олон хүмүүс чанга чангаар үг хэлэлцэн шуугилдаж, бачимдсан царайтай хэдэн хүмүүс гэрт цувран орж ирэв. Тэдний дунд Улаахан хөгшин түрүүхэн гэртээ ороод гарсан Хутаан өвгөн хоёр байх бөгөөд ихэд сэтгэл нь зовж байгаа бололтой, хүн бүхнийг царайчлан байв.

	— За, одоо яавал зүйтэй байна даа? гэж ширвээ хар сахалтай, өндөр нуруутай, даруу томоотой янзын хүн хэлэв. Энэ бол хамтралын дарга ажээ.

	— Мордон эрцгээхээс биш яах вэ гэж шавхийсэн байрын намхан нуруутай хар хүн дарга тийшээ харж хэлээд дараа нь Хутаан тийш гялалзсан хурц нүдээр харж:

	— Танай хүү хаашаа явсан юм бэ? Очсон газрыг нь та мэдэх үү? гэж асуув. Энэ хүн бол хамтралын дэргэдэх намын байгууллагын нарийн бичгийн дарга байжээ. 

	Хутаан өвгөн өндөлзөж,

	— Мэднэ, мэднэ. Энэ зүүн гүвээний хавьцаа зурам агнана гээд явсан. Түүнээс хойш одоо хүртэл хаана ч явсныг нь мэдэхгүй байна. Би өглөө эрт адуундаа явсан, харин саяхан надад хүний очиж хэлэхлээр адуугаа нөгөө нөхөртөө сахиулаад ухаантай ухаангүй давхиж ирлээ. Хүү минь ийм орой болтол ирэхгүй яачихдаг бил ээ? гэж хоолойгоо чичиргэнүүлэн хэлэв 

	— За ийм л байж. Одоо очсон зүг рүү нь явж эрье дээ, өөр яах вэ. Энд үг хэлэлцэж байх явдалгүй, явцгаая гээд хамтралын дарга гадагшаа түрүүлэн гарахад хойноос нь тэнд байсан хүмүүс цөм даган гарцгаав. Улаахан хөгшин тэдний хойноос уйлагнан гарч,

	— Олон түмэн минь, миний хүүг олж ирж үзээч! Ядахдаа энэ аадар бороо, салхи шуурга болж саад болох нь юу вэ, хүү минь амьд мэнд л яваасай даа. Хамтралын маань хувь заяа агуу их коммунист намын маань ач хайр хэзээд мөнх тул хүү минь л амьд мэнд яваа байх гэж найднам! гээд уйлж гарав.

	Энэ үед сүүлчийн хүн гарч үүдээ хаамагц гэнэт хүмүүс гадаа чанга инээлдэн «хүүе, хүрээд ирлээ, мөн үү?» гэх чимээ сонстов. Тэгтэл хамтралын дарга, нарийн бичгийн дарга хоёр бардам байдалтай алхалцгаан, хүрээд ирлээ гэж ярилцан орж ирэхэд хойноос нь Арслан хүү Монхоодой хургаа тэврэн хойноос нь Барс нохой нь дагасаар орж ирцгээв. Эдний хойноос гадаа байсан хүмүүс цөм цувралдан орцгоов. Улаахан хөгшин угтан авч бороонд усан хулгана болтлоо нэвтэрсэн хүүгийнхээ хувцсыг тайлах зуур:

	— Хүү минь, чи чинь хаана ийм орой болтол явна вэ? Бид эрэл болж, сандарч байлаа шүү. Чи яасан чөтгөр шиг хүү вэ гэж үглэнэ.

	Хутаан өвгөн уур нь хүрч, хүүгээ зэмлэж загнамаар бодогдовч, өдөр анд явахад нь зөвшөөрснөө санаж

	— Чи ч яасан орой болов доо, бороо хур орох гэж байгааг мэдсээр байж эрт ирэхгүй яадаг юм. Энэ харанхуйд яаж төөрөлгүй ирэв? гээд дуугүй болов.

	Арслан хүү огт дуугарсангүй. Ширүүн бороонд нэвт шувт цохиулсандаа их даарчээ. Чичиргэнэн байх завсраа Монхоодой хурганыхаа хөл нь хугарсныг эдэнд мэдэгдвэл юу болох бол гэж бодно. Тэгснээ «би ямар Монхоодойгоор бүр алдчих биш дээ, чонын амнаас амьдаар нь булааж авсан, бас тэгээд хоёр том, зургаан жижиг чоно аллаа. Ингэж, манай нийгэм журамт ажилд хор хүргэж байсан хоёр том чоно, хор хүргэх гэж бойжиж байсан зургаан бэлтрэг бүгд найман хортон алсныг минь бодож гайгүй өнгөрөөх байлгүй» гэж бодохдоо зориг орж, Монхоодой минь доголон болсныг энэ хүмүүс бушуу мэдээсэй гэж бодов.

	Монхоодой босож явахад хойд хөл нь шал доголон байхыг хамтралын дарга гэнэт үзэж,

	— Үгүй би ер ойлгохгүй байна. Чамайг анд явсан гэдэг, гэтэл энэ хурга чинь юү бил ээ? Тэгээд бас хойд хөл нь юунд хугархай, доголов? 

	Арсланг эгцлэн харна. Арслан хүсэж байсан зүйлээ гэнэт асуугдахдаа нүүр нь час улайж:

	— Миний анд явахад энэ хурга, Барс нохойг минь дагаад очсон юм.

	— Тэгээд яагаад хөл нь хугарав? Энэ чинь хамтралын хурга уу?

	— Тийм, хамтралын хурга. Үүнийг би бойжуулж байгаа юм.

	— Хөлийг нь яах гэж хугалав аа, чи? гэж нэлээд ширүүхэн асуув.

	Арслан, даргынхаа нэлээд ширүүсэх төлөвтэй болж байгааг мэдэхдээ зүрх нь бага зэрэг цохилон «Чоно алсныг минь сонсохдоо гайгүй болно биз дээ» гэж бодно.

	Тэгээд цааш нь:

	— Миний зурам агнаж байтал хургыг минь нэг том чоно булааж аваад ой руу орчихлоо. Тэгэхлээр нь хойноос нь Барс нохойтойгоо хоёулаа хөөж нүхэн дээр нь гүйцэж, тэр чоноо зургаан бэлтрэгтэй нь алаад, хургаа авахад минь чоно хөлийг нь хуга хазчихсан байлаа. Тэгж явсаар ийм оройтлоо гээд урьд адил хөл дээрээ зогсож байв.

	Тэнд байсан хүмүүс бүгд Арслан тийш гайхан харцгаав. Түрүүхэн ширүүсэж байсан дарга маань ч Арслан тийш өлийсхийгээд:

	— Чи юу гэнэ ээ? Чоно аллаа гэж үү дээ? гэж их л гайхан асуув.

	Арслан урдаас нь бага зэрэг инээмсэглэн:

	— Алсаан, нээрэн алсан гэхдээ нэлээд (додигор) бардам царай гаргав.

	Дарга, хүмүүсийн нүүрийг ээлжлэн харж:

	— Үгүй энэ маань юугаа хэлнэ вэ? Худал ярьж байна уу, үнэн юм уу? гэж гайхан байхад бусад хүмүүс,

	— Харин ээ, «хачин юм даа» хэмээцгээн нүүр нүүрээ харалцана. 

	Арслан даруухнаар:

	— Үнэн, үнэн, үнэн байлгүй яах вэ, маргааш өглөө очиж харцгаана биз дээ. Би аавтайгаа очиж өвчөөд арьсыг нь авчирна. Аав аа, өглөө эрт очно биз дээ, бид? гээд эцэг тийшээ харав.

	— Энэ чинь үнэхээр алж л дээ гээд дарга маш хөгжилтэй болж тачигнатал инээхэд цөм «алжээ, алж» хэмээлцэн мөн, тачигнатал хөхрөлдөв.

	Арслан хүү бие омогтой болж:

	— Ганцхан тэр долоо ч биш, бас бий шүү гэв. 

	Дарга бас л гайхан, Арслангийн урдаас харж:

	— За бас юу бил ээ, яриач! гээд юу хэлэхийг нь хүлээн суув.

	— Тэр долоон чоноо алчхаад наашаа буцаж явахад минь харанхуй болж байв. Миний ар талд явсан Барс нохой минь гэнэт «Хар-хур» гээд нэг юмтай ноцолдож гарав. Хургаа газар тавьчхаад дээр нь гүйж очтол түрүүний чоныг бодвол бүр ч лүглэгэр том чоно нохойг минь нухаж, эд бад болгох шахам байлаа. Ноцолдох нь яах ч аргагүй түргэн, завдаж буудахад хэцүү байв. Тэгсэн ч арай гэж зайг нь олж тэр чоныг гурав дахин буудаж, нохойтойгоо хамсаж аллаа гэж ярив.

	Хүмүүс цөм:

	— Хараач, азарган чоно нь нэхэж ирж шүү! Зарим хонзонтой чоно нэхдэг юм гэдэг гэж шуугилдав. 

	Бас намын байгууллагын нарийн бичгийн дарга, Арслан тийш харж:

	— Яггүй л эр байна даа, чи. Ийм жижиг хүүхэд байж найман чоно алчхаад, бас тэгээд юу ч үзэгдэхгүй цахилгаан, дуутай ширүүн бороон дундуур ер ажиггүй явж ирдэг гээд толгойгоо сэгсрэн тачигнатал инээгээд толгойг нь илэв.

	Хамтралын дарга бас л инээж:

	— Үнэхээр зоригтой эр байна даа. Хамтралын хургыг хариуцаж авснаа, чононд алдана гэдэг бол бага биш гэмт явдал юм. Тэгээд түүнийгээ хойноос нь айхгүй нэхэж очоод найман чоно алаад, хургаа амьдаар нь авч ирснийг үзвэл манай хамтрал дотор ёстой зөв хүмүүжсэн үнэнч малч шударга хамтралчин байсныг харуулсан гэж би бодно гээд Арсланд гараа сарвайж:

	— За, бяцхан хамтралчин минь сайн байна чамд, баяр хүргэе гээд инээвхийлэн байж гарыг нь бариад цааш нь, хурга чинь хөлгүй болдог нь тоогүй еэ, одоо яана чи? гэж тохуурхан асуухад Арслан:

	— Үгүй, одоохон эмч Соня гуайд аваачиж эмчлүүлнэ, арав хоноод байхад эдгэрчихсэн байх вий. Саяхан Малаан гуайн нэг хурганы хөл хугарчхаад байхад тэр дорхон нь эдгээж өгсөн шүү дээ гэв.

	Энэ үед Арслангийн ээж аав хоёр нь түрүүхэн их айж зовж байснаа оргүй мартаад, их урамтай баяртай болцгоон цай хоол чанана. Цугларсан хүмүүс тавтай сууж Арслан хүүгээр өдрийн нь болсон явдлыг цөмийг нь яриулав. Дараа нь салхи шуурга намдахад, Арслан хүү Монхоодой хургаа тэврэн эмч Соня гуайд үзүүлэхээр авч очив.

	 

	 

	VIII

	Өнгөрсөн шөнийн айхтар ширүүн бороонд газар дэлхий нүүрээ угааж, цэвэр тунгалаг царайтай болжээ. Тэгээд хадлан тариаланг ургуулж, ажил хөдөлмөр шинэ хүчээр эрхэлж байсан юм шиг байлаа.

	Энэ үед өглөөний тунгалаг сайхан нар нэлээд дээр хөөрөн, өнөөдрийн ажил хөдөлмөрийн ямраар эхэлж байгааг сонирхож байгаа мэт санагдана.

	Хутаан өвгөний гадаах шонд уяатай эмээлтэй, хээр, шарга, саарал зүсмийн гурван морь хазаар даран зогсож байв. Арслангийн дотно нөхөр - Барс байшингийн довжоон дээр, ухаж хийсэн модон идүүр дотроос нэгэн юм ховдоглон идэж дуусаад, идүүрээ долоож байв. Дараа нь ийш тийшээ харснаа өвчүүгээ долоож цэвэрлэв.

	Удсан ч үгүй, хамтралын дарга, Хутаан өвгөн, хойноос нь Арслан хүү гурав цувран гэрээс гарцгаав. Нэг нэг буу барьж дайзтай сум бүсэлжээ. Тэгээд гурвуул буугаа үүрээд өнөөх уяатай байсан морьдыг унаж «За явах уу?» хэмээцгээн зүүн хойшоо ой тийш хатиралдан явав. Арслан явуут дундаа эргэн харж: «Барс, Барс!» гэж нарийхан хоолойгоор дуудахад Барс нохой нь тэдэнтэй хамт явах учиртайгаа мэдэж байсан боловч, ямар нэг юм шиншин хоцорсноо ухасхийн гүйж урд нь гараад сүүлээ годойлгон сагсалзан шогшив.

	— Энэ шулам чинь хаа байхаа мэдчихээд, сагсайтал шогшиж баяртай явна шүү гээд хамтралын дарга богинохон ташуураараа нохойг заан хэлэв. 

	Хажууд нь зэрэгцэн явсан Хутаан өвгөн, их л урамшин тосон авч;

	— Энэ гайхамшигт ухаантай нохой шүү. Хүний чанарыг ер андаж эндэхгүй. Тэгээд бас зоригтойг нь яана. Нэг удаа би, айлгах гэж гадаа тохоостой байсан үстэй дээл эргүүлж толгой дээгүүрээ нөмрөөд дайрч үзсэн юм. Тэгтэл харин өмнө шууд гүйн ирээд; шууд барьчих дөхсөн юм шүү. Түүнээс хойш тэгж айлгах гэдгээ больсон юм. Үүний шинж байдлыг үзвэл сүрхий анч нохой болмоор санагддаг юм гэх мэтээр цааш нь үргэлжлүүлэн, нохойгоо магтаж явав.

	Энэ хоёрын энэ мэтийг ярилцаж явахад Арслан хүү, өчигдөр тариалангийн талбай дээрээс алсан хорь орчим зурмынхаа арьс, бас зурмын нүхэн дээр тавьсан хавх зэргээ санаж, бодвол нэг нэг зурам хавхнуудад минь орсон байх ёстой, харин шувуу шонхор авч явчхаагүй байгаа гэж бодлого бодож явлаа.

	Удсан ч үгүй, тариалангийн талбайд хүрмэгц Арслан хүү хөх нохойтойгоо хамт замаас гарч өчигдөр алсан зурмынхаа арьс ба зурмын нүхэн дээр тавьсан хавхнуудаа цуглуулан авахад нь хэдэн зурам хавханд нь орсон байсныг цөмийг нь авч ганзагалав.

	— Хараач, энэ хүү маань ийм олон хортныг устгаж шүү, айхтар эр болж дээ гэж дарга хэлээд тачигнатал инээн, улам ч баяр хөөр болов.

	— Үүний хойноос мэрийж явсаар хургаа чононд булаалгасан байлгүй яах вэ гэж Хутаан өвгөн хэлэв.

	Энэ үед Барс нохой гэнэт ойрх ой руу гэгээг хармагц зооныхоо үсийг босгож, өчигдөр Монхоодойгоо чононд булаалгаснаа бас олон чоно алснаа санав бололтой, тэгээд одоо мөн тэднийг бариад Монхоодойгоо дахин булаан авчрах шигээр бодож, омогтой болов. Тэгснээ газар үнэрлэн ой руу маш яаравчлан эргэж харан, харан шогшив. Хараач, хараач, яах нь энэ вэ? гэж даргыг эгдүүцсэн байдлаар хэлээд Барс нохойн хойноос заахад нь Хутаан өвгөн бас л эгдүүцсэн байдалтай:

	— Энэ чинь өчигдрийнхөө явдлыг санаад явчихлаа шүү. За, хойноос нь явъя гээд өндөлзөн байж, морио давиран хурдлав. Өнөө гурав Барс нохойгоо дагаад явцгаав.

	Урьд шөнийн бороонд цохиулж баларсан өчигдрийнхөө мөрийг Барс нохой салхи үнэр хоёроор мэдэхгүй боловч, явсан газрынхаа баримжааг ер алдалгүй шулуухан газарчлан яваа бололтой.

	Тэд нохойнхоо хойноос хэд хэдэн бартаат ширэнгэ жалга, хяр хөтлийг огтлон явсаар Чандгатын буурал гэдэг өндөр уулын бэлд хүрэв. Ийм хол ирчхээд яваагаа дарга гэнэт мэдэж итгэхгүй маягтай, Арслан тийш хараад:

	— Юу болж байна? Чи явсан газраа төсөөлж байна уу? Аль эсхүл энэ хэлгүй адгуусан амьтны хойноос дагаж, ой хөвчөөр дэмий тэнэж явна уу? гэж асуув.

	— Үгүй, үгүй, тэр харагдаж байгаа шугуйн цаана гартал наашаа хага зүсэн буусан жалга байх ёстой. Түүний зүүн биед нөмөр газар шар элсэн дош харагдах вий гээд морио давираад түрүүлэв.

	Удсан ч үгүй өнөөх хэлдэг шугуйг өнгөртөл Барс нохой ухасхийн гүйж түрүүлээд явчхав. Хойноос нь цөм яаран гүйцэж очиход Барс нохой нь, хэдийн алагдчихсан хөх бор бэлтрэгүүдийг ийш тийш нь сэгсэрч шидлэн байснаа элсэн дош дээр гулдайн үхсэн эх чоно руу харайн хүрч нухалж гарав.

	Хамтралын дарга үүнийг үзээд мориноосоо харайн бууж, үхсэн эх чонын дэргэд очоод:

	— Энэ хар дайсан, манай хүүтэй дайралдаж хэргээ бүтээгээ шив дээ. Энэ өвлөөс хойш чи даанч олон харагддаг болсон юм гэж хараал тавин толгойг нь хэд өшиглөөд, дэргэдээ инээмсэглэн зогсож байсан Арслан хүүгийн гарыг атгаж:

	— Сайн байна! Би хамтрал дээрээ зав чөлөөгүй байвч, чинийхээ анхны ийм ялалтыг нүдээрээ үзэх гэж зориуд ирсэн юм гэж сэтгэл хангалттай хэлээд тарж хэвтсэн зургаан бэлтрэгүүдийг сүүлнээс нь барьж:

	— Эй чөтгөрийн зулбасгууд, төрсөн хэрэг чинь бүтжээ гэж хэлээд газарт хаян толгойг нь нэг нэг гишгэв.

	Тэр даруйдаа Хутаан өвгөн дарга хоёр хутгаа суга татан авч өнөөх долоон чоныг өвчин, арьсыг нь толгойны нь хамт ганзагалаад мориндоо мордоцгоов.

	Барс нохой бас л түрүүлж нэг удаа эргэн хараад өчигдөр орой буцсан мөрөөрөө шогшив. Энэ Барс нохой явсан газраа алдахгүй цэцэн ухаантайг хамтралын дарга гайхахын ихэд «үгүй ер» гээд хөхөрч явлаа.

	Гурвуулаа Барс нохойгоо дагаж, мөн л нэлээд хэдэн хяр хөтлийг давав. Ойн захад ч ойртов бололтой сагсгар өтгөн мөчиртэй загзгар модод олон дайралдах болов. Тэгэвч хэсэг хэсэг ширэнгэ бартаанууд барагдах биш.

	Гэнэт Барс нохой нь эргэж нэг харчхаад гүйн далд оров. Хутаан, дарга, Арслан гурав хоцрохгүй гэж мөн л хойноос нь шамдан явцгаав.

	Тэгтэл өмнө нь нэг ширэнгэ дотор Барс нохойн сүүл нь годгонон ямар нэг юмыг ноцож байгаа бололтой байв. Өнөөх гурвыг хүрч очиход хүрэн буурал, азарган чоныг балбаж байв. Дарга бас л тэвчин ядан мориноосоо буун харайж дэргэд нь очоод:

	— Үгүй, энэ чинь ямар том чоно вэ? Энэ хоёр маань яаж бариулчхаагүй юм бол сайн эр багаасаа, сайн нохой гөлөгнөөсөө, тохиолдсон юманд тогтохгүй, дагасан юманд дарагдахгүй! гэж ардын зүйр үг байдаг гэж хэлээд Хутаан өвгөнтэйгөө мөн л энэ чонын арьсыг өвчиж толгойг нь хамт аваад, хамтралынхаа зүг хурдлан давхицгаав.

	 

	 

	IX

	Хутаан модон байшингийнхаа урдуур том жижиг найман чонын арьс тус бүр ацтай модонд тэнийлгэж татаастай хатааж байв. Өвгөд хөгшдөөс эхлээд хүзүүндээ улаан бүчтэй хүүхдүүд, сургуулийн багш нар ирээд үзэж их л сонирхоцгооно. Арслан хүүгийн явсан газар дайралдсан хүн болгон нь «тийм олон чоныг яаж алав аа, чи? Монхоодой хурганы чинь хөл эдгэрсэн үү? Барс чинь айхтар сайн нохой байжээ? Чоно алсан гэж чоно бүрийн хэчнээн мөнгө шагнал авсан бэ?» гэх мэт олон юм асууцгааж, сүүлдээ яршигтай болжээ.

	Арслан хүү сүүлийн үед асуусан хүний урдаас дотноор инээмсэглэн хараад, юу ч дуугаралгүй өнгөрдөг болж билээ. Учир нь гэвэл, нэгдүгээрт хүн бүрд ярьж залхуу нь хүрчээ. Хоёрдугаарт миний яаж чоно алсныг манай хамтралынхан цөм мэднэ гэж бодох болжээ. Гэтэл Хутаан өвгөн бага зэрэг сайрхуу зантай тул асуусан хүн болгонд нэгийг ч үлдээлгүй ярьж өгөөсэй гэж боддог учраас хүүгийнхээ хажуугаас «хүн юм асууж байхад хэлээч» гэж үргэлж оролцдог байлаа.

	Арслан хүүгийн чоно алснаас хойш арав гаруй хорь шахам хоног өнгөрөв. Арслангийн Монхоодой хурганы чононд хуга хазуулсан хөл нь эдгэрч, ямар ч саадгүй гадуураа дэвхцэн нааддаг боллоо. Барс нохой гурван жижигхэн хонхтой, улаан цэмбэн хүзүүвчтэй болж, тэр нь түүний шогших бүрд жингэнэж дуугарч явдаг болов.

	Нэг өдөр Арслан хүүг хамтралын ерөнхий хороонд даруй ир гэсэн дуудлага ирлээ. Арслан дотор зарсхийн «Яах гээ бол? Монхоодой хургаа чононд алдан, хөлийг нь хуга хазуулсан гэж загнах гээ бол уу?» гэж санавч айгаад очихгүй байж болохгүй тул зүрх алдсаар очив.

	Арслан хүү ерөнхий хороонд очиж, даргын суудаг тасалгааны хаалгаар сэмхэн шагайж харлаа. Намын үүрийн нарийн бичгийн дарга, хамтралын дарга, хоёр тамхи татан ярилцаж сууснаа, Арслан үүдээр шагайхыг хараад «Ор ор» гэв. Арслан тасалгаанд ороод ийш тийшээ харж байв. Тэнд ханын дэргэдүүр суусан таних танихгүй хэдэн хүн өмнөөс нь харж байлаа. Хамтралын дарга Арсланг инээмсэглэн хараад:

	— За, Арслан чи дахиад чоно алаагүй биз? гэж асуухад Арслан загнахгүй нь гэж мэдээд дотор нь сая уужрав. Тэгээд урдаас нь мөн инээмсэглэж:

	— Үгүй гэж хариулаад хөлөө нэг удаа зөөж тавив.

	— Яагаад тэр бил ээ? Чамайг дахиад олон чоно алаач гэж аймгаас хүн ирээд энэ сууж байна гээд дэлбэн хар малгайтай хээрийн шар цүнх барьсан залуу хүнийг заагаад, дараа нь тэр хүндээ:

	— Олон чоно алсан хүү маань энэ дээ гэж Арсланг заан хэлэв.

	— Аа энэ үү? Чи ийм бага настай жижигхэн хүүхэд байж яасан айхтар анчин бэ? Одоо чи хэдэн настай вэ, хэд дүгээр ангид сурч байна? гэж өнөөх хүний асуухад Арслан:

	— Арван дөрөвтэй, одоо долоодугаар ангид сурч байгаа гэж хариулав.

	— Аав ээж чинь хамтралд ямар ажилтай вэ?

	— Аав минь адуучин, ээж минь хоньчин гээд урдаас нь зоримгоор харна.

	— Чи ч их сайн анчин байна шүү дээ, энэ хавар олон зурам алав уу?

	— Тийм ч олон биш ээ. Хоёр зуугаадыг өөрөө ганцаараа алсан байх, манай пионерын бүлэг нийтдээ гурван зуун арван наймыг алсан.

	— Гайхалтай сайн бяцхан анчин байжээ, чи. Тэгээд ганцаараа хоёр зуугаадыг аллаа гэж үү?

	— Тэгсэн.

	— Сайн хүү байна даа, чи. Би чамайг анчдын эвлэлийн өмнөөс шагнах гэж ирсэн юм. Чоно бүрийн хоёр зуун төгрөг. Чи бүгд найман чоно алсан болохоор шанд нь нэг мянга зургаан зуун төгрөг авах болжээ гээд цүнхнээсээ боодолтой бөөн мөнгө гаргаж тоолоод, — Энэ мянга зургаан зуун төгрөг ав! гээд сарвайхад Арслан бачимдсандаа хөдлөлгүй байв. 

	Тэндээс хамтралын дарга:

	— Очоод аваач! Анчдын эвлэлийн өмнөөс хүнийг шагнаж байхад очихгүй хараад байдаг, яаж байгаа юм бэ? гэж зандрангуй дуугарав.

	Арслан час улаан болчхоод аяархан очиж тэр мөнгийг нь аваад гэдрэгээ болоход дарга ширээнийхээ шургуулгаас нэг хавтастай цаас гаргаад:

	— Манай хамтралчид бүх гишүүдийн хурлаар хэлэлцэж ийм тогтоол гаргасан. Энэ тогтоолд, социалист хөдөлмөрийн дайсан чоно, зурам гэх мэт хортныг олноор хядаж устгасан Хутааны Арслангийн бүтээлийг тэмдэглэж, чонын амнаас өөрийг нь хамгаалж авсан Монхоодой хургыг нь шагнал болгон өгөхөөр тогтжээ. Тийм дээрээс Монхоодой хурга чинь чиний боллоо. Ойлгов уу? гэж асуув.

	Арслан юу ч дуугаралгүй уруу харан зогсох зуураа: «миний бодсон юм бүтсэнгүйеэ дээ» гэж бодтол дарга:

	— Яагаад чи дуугарахгүй байна? Чамлаж байна уу? гэж нэлээд ширүүхэн асуув. 

	Арслан бага зэрэг эмээсэн байртай, даргын урдаас харж:

	— Би чамлаагүй, монхоодой хургыг минь надад өгөлгүй, ихэрлэдэг удамтай болохоор хамтралынхаа хонинд хуц тавивал ямар байх бол гэж хэлэх гэсэн юм гээд урьхнаар толгойгоо бага зэрэг хазайлгаж зогсоно.

	Дарга энэ хүүгийн ийм санаанд оромгүй үг гэнэт хэлчихэд баярласан байртай битүүхэндээ зөвшөөрсөн тэмдэг үзүүлж, толгойгоо хэд удаа дохиж хэсэг чимээгүй суусны дараа:

	— Манай хамтралчид чамайг ингэж л шагнах гэсэн юм. Гэхдээ чиний санал маш зөв байна. Монхоодой хургаар чинь хуц тавина. Тэгээд тэр чинь хамтралын сүргийн дотор Арслангийн хуц гэгдэж насан туршид явах болно. За ингээд үүний чинь хариуд хамтралын өмнөөс баяр хүргэе гээд Арслангийн гарыг атгаж билээ.

	Баярлаж час улаан болчихсон царайтай Арслан хүү өнөөх нэг мянга зургаан зуун төгрөгөө бариад гэр өөдөө гүйчхэв. 

	Хутаан өвгөн, Улаахан хөгшин хоёр гүйн гүйсээр гэртээ орж ирсэн хүүгийнхээ баяртай царайг хараад:

	— За хүү минь, юу болов? Яасан их баяртай явах юм бэ гэж хоёр талаас нь зэрэг асуув.

	Арслан юу ч дуугаралгүй, өнөөх шагналынхаа мөнгийг тавхийтэл урд нь ширээн дээр тавьчхаад:

	— Мянга зургаан зуу. Найман чоно алсны шагнал гэж аймгаас ирсэн хүн өглөө. Бас хамтралын дарга Монхоодой хургаар минь шагнасан. Тэгэхэд нь би авахгүй, ихэрлэдэг удамтай учраас хамтралынхаа хонинд хуц тавьцгаа гэж хэлсэн гэж омогтойгоор дуугарна.

	Хутаан өвгөн, Улаахан хөгшин хоёр тэр мөнгийг нь харахдаа гайхан нүдээ том болгон, үг хэлэх аргагүй чимээгүй сууж байснаа Улаахан хөгшин:

	— Яасан ч их мөнгө вэ дээ гээд сэтгэл уяран: Зөвлөлт засаг маань ард олныхоо ажил тэмцлийг энэ хэр өндөр үнэлдэг юм даа. Тийм болохоор хэн ямар ялалт хийвэл түүний ач гавьяаг өөрийн нь гарт шууд авчран бариулдаг юм байна. Урьд цагт хаад ноёд ард хүнд арван ч мөнгөний шагнал өгөв гэж дуулаагүй юм. Харин түүний оронд цуст муухай ташуураар улаан нэлий болтол зодож цус нөж, нус нулимсыг нь асгаруулж байсныг би нүдээрээ үзсэн юм гээд цааш нь өөрийн тэр үеийн золгүй залуу насныхаа зовлонг одоо энэ өтөлсөн золтой насныхаа жаргалтай жишин бодож суув.

	Хутаан өвгөн урдаа байсан тэвхийсэн зузаан мөнгийг барьж үзээд:

	— За хүү минь, урьд цагт хааны мөнгө хавх занга харанхуй зовлон байдаг билээ. Одоогийн зөвлөлтийн энэ мөнгө соёл эрдэм нийтийн жаргал болсон юм. Чи хүн болж, хөлөөрөө газар гишгэх болсноос хойш хамгийн түрүүчийнхээ түүхт хайрыг эцэг эх хоёрынхоо гарт бариуллаа гээд дэргэдээ байгаа хүүгээ бие рүүгээ татаж үнсэв. 

	Сэтгэл уярчхаад суусан Улаахан хөгшин хүүгээ харж:

	— Зүйтэй, эцэг чинь зөв хэлж байна. Хортон дайсныг үргэлж устгаж, хувьтай золтой хүн болж яваарай. Монхоодой хургаараа хуц тавиулж хонин сүргээ өсгөх гэсэн чинь чих сэтгэл хоёрт минь дулаахан дуулдаж, халуун хадагдаж байна. Өмчийн юм зовлон тийш, хамтын юм жаргал тийш байх ёстой юм гэж хүүдээ сурган хэлж байлаа.

	 

	 

	X

	Арслан хүү Барс нохой хоёр олон чоно алж, Монхоодой хургаа хамгаалж авснаас хойш бүтэн гурван жил өнгөрчээ. Манай Арслан хүү Улаан-Үд хотод хөдөө аж ахуйн техникумд онц сайн гэж магтагдан суралцаад, энэ жил өөрийнхөө хамтралд ээж аавдаа айлчлан иржээ.

	Арслан хүү Улаан-Үдэд гурван жил суралцах хугацаандаа гэртээ нэг ч удаа айлчлан ирээгүй байсан нь гайхалтай биз... Тэр хүү бол маш даруу төлөв зантай, хэрийн юманд эргэж буцдаггүй зорьсондоо хүрээгүй цагт толгойгоо жаахан ч хажуу тийш нь хазайлгаж өөр юманд сэтгэлээ хуваадаггүй байсан учраас тийм болжээ. Гэсэн ч Арслан хүү ямар ч үед Монхоодой хурга, Барс нохой хоёроо мартаж үзээгүй юм шүү.

	Хутаан өвгөн, Улаахан хөгшин хоёр өнөөх л адуучин хоньчин хэвээрээ байв. Тэгээд Буриад монголын алдарт малчид болж газар бүр алдар нь цуурайтсанаас гадна хоёул хөдөлмөрийн гавьяаны улаан тугийн одонгоор шагнуулжээ.

	Энэ завсар Хутаан, Улаахан хоёр Арслан хүүгээ мөрөөдөн, өдрийн бодол шөнийн зүүд болж, зарим үед хүүдээ гомдсон загнасан ч захидал явуулдаг байжээ. Тэд өөрсдөө Улаан-Үд хотод очиж хүүтэйгээ уулзаад ирэхийг боддог боловч хонь адуун сүрэг хоёроо өөр хүнд шилжүүлээд очихоо тэвчдэггүй байлаа.

	Үүнээс үзвэл Хутаан, Улаахан, Арслан гурвыг цөмийг зорьсноосоо яавч хазайж шантардаггүй хүмүүжилтэй гэр бүл гэж нэрлэвэл зохино.

	Арслан хүү энэ зун сургуулиа төгсгөөд цаашид зоотехникч болж ямар нэг хамтралд ажиллахынхаа өмнө гэртээ хамтралдаа аргагүй айлчлан ирэх болжээ.

	Нэг дулаахан өдөр Арслан хүү ачааны машинд сууж нутгаа зүглэв. Засмал дардан замаар машины давхих нь нүд эрээлжлэм хурдан аж. Арслан их баяртай аман дотроо ямар нэг юм, бодвол дуу л байлгүй гүнгэнэн дуулна. Бас Барс нохой, Монхоодой хурга хоёрынхоо тухай бодож: «Хөөрхий тэр хоёр минь бие гүйцэж танихгүйгээр том болсон байх ёстой. Харин намайгаа таних бол уу, аль мартчихсан бол уу, юу ч болсон би тэднийгээ лав таних л байх гэж бодохын хамт гэрийн зүг улам яарч машин маань бүр хурдан явдаг ч болоосой» гэж санах болов.

	Арслангийн сууж яваа тэр машинд хаврын тариалангийн ажил шувтарч чөлөө завтай болж хот ороод буцаж яваа хүмүүс олон ажээ. Тэд цөм Арслан хүүг тал талаас нь ажиглан харцгаана. Тэгээд нүүр нүүрээ харалцан энэ маань дуугарахгүй ямар хүн бэ, аль хасаг юм уу, эсхүл киргиз юм уу, үгүй бол буриад ч юм уу хэмээлцэн хоорондоо шивэр авир ярилцана. Тэгж байтлаа нэг залуу эмэгтэй Арслан руу харж, толгойгоо бага зэрэг хазайлган:

	— Та буриад уу, аль биш үү? гэж асуув.

	— Би буриад, та юунд ингэж асуув?

	— Түрүүнээс хойш нэг ч дуугарахгүй суухад тань ойлгож ядаад асуулаа.

	— Та нарыг танихгүй байж, юу юугүй ах хүмүүсийн урдаас юу ч гэж дуугарах бил ээ дээ гээд инээмсэглэн суув. 

	Тэгэхэд нь тэнд яваа хүмүүс цөм инээлдэн: «зөв хэлж байна» гэлцэв.

	Арслан тэдэнтэй нэг өдөр нэг шөнө хамт явах зуураа тэдний ярианаас аль газрын ямар хамтралын хүмүүс болохыг мэдэж авчээ. Энэ машинд орж явахад нь хамгийн түрүүн «та буриад уу, аль биш үү?» гэж асуусан залуу эмэгтэй ч өөрийнхөө «Улаан одон» хамтралын хүн болохыг мэдэв. Тэгээд түүнийг танихгүй байснаа гайхаж явснаа тэр эмэгтэйгээс:

	— Та анхандаа ямар хамтралынх вэ гэж асуухад тэр эхнэр урдаас нь гайхсан маягтай хараад,

	— Би уул нь Молотовын нэрэмжит хамтралынх байсан, одоо өөр хамтралынх.

	— Тийм байх аа, бид хоёр нэг хамтралынх болох нь байна шүү. Би таныг урьд танихгүй байсан учраас тэгж асуусан юм гэж үгээ дуусгав.

	— Үгүй тэгвэл та чинь хэний хүү болох нь вэ? Би ийм хүүг хамтралдаа хараагүй юм байна.

	— Тэгэлгүй яах вэ, та үнэхээр намайг хараагүй байх ёстой. Би гурван жил гэртээ харилгүй Улаан-Үдэд суралцаад буцаж явна. Миний эцгийг таних байх аа. Би Хутаан өвгөний хүү гэж Арслан хүүгийн хэлсээр явтал өөрийн нь хамтрал харагдаж эхлэв.

	Удсан ч үгүй хамтралынхаа яг урд зам дээр өнөө залуу эмэгтэйн хамт Арслан хүү машинаасаа бууж хамтрал тийш хоёулаа алхав.

	Арслан хүү Улаан-Үдэд гурван жил суралцаад ирэх хугацаанд хамтралын нь байдал өөр болж барилга нь гайхалтай их нэмэгдсэн байлаа. Арслан хүүгийн урдаас гуч дөчин цонхтой хоёр давхар клуб, түүний дэргэд хорь гаруй цонхтой хамтралын захиргааны барилга, бас уншлагын байшин, эмнэлгийн байшин, ясли, төрөх тасаг гэх болон хамтралчдын сууцны хэд хэдэн өндөр байшингуудыг барьж тэдгээрийн гадуур тарьсан янз бүрийн сайхан навчит, шилмүүст модод намиран угтаж байв. Энэ бүгдийг өнөөх залуу эмэгтэй хажуугаас нь тайлбарлан явж билээ.

	Арслан хүү гэрт хүрэх зуураа хамтралынхаа ийм хурдан хөгжиж байгааг харж бахархана. Тэгээд үүнээс хойш хэдэн жил болоход ямар их хөгжилт харагдах бол, мөн манай хамтралынхны соёл боловсролын хэмжээ өндөржин, тэргүүн эгнээнд явааг нь энэ бүх байр байдлууд тодорхой харуулж байна гэж бодсоор гаднаа хүрч ирэв.

	Гэнэт гэрийн цаана нохойн хуцах сонстож, төдхөн хөх саарал нохой тултал гүйн ирснээ урд нь зогтусан зогссоноо сүүлээ шарван эрхэлж өмнөөс нь цоройн дүүлэв. 

	Арслан тэр дороо нохойгоо хүзүүдэж: «Барс минь, сайн байна уу?» гэж хэлээд тэврэн авав.

	Барс нохой нь янз бүрийн аялгуугаар гийнан гангинах шиг авиа гарч байв. Арслангийнхаа гар нүүрийг долооно. Тэгэх хоорондоо Арслангаасаа салсан гурван жилийн доторх өөртөө тохиолдсон бүх сониныг цөмийг нь ярьж өгөх сөн гэж хүсэж байгаа бололтой. Тэгээд хэдий хүсэх боловч түүнийгээ илчилж ойлгуулах хэлгүй байсандаа их гомдон тэсэж ядахдаа бага бишээр гаслан гангинаж байв. Гэсэн ч сүүлдээ өөрийнхөө чадах хэрээр авиа гарч бас сүүл, хошуу, чихээ элдэв янз болгон хөдөлгөн байж бүдүүн тоймыг нь ярилаа даа гэсэн байртай болов.

	Арслан нохойтойгоо нэлээд удаан бие биеэ сонирхсоны эцэст сая нохойгоо дагуулан гэртээ оров. Хутаан, Улаахан хоёр гэнэт хүүгийнхээ үүд нээн орохыг хармагц гүйлдэн очиж: «Арслан, Арслан хүү маань ирлээ» хэмээлцэн хоёр талаас нь тэврэн үнсэцгээв.

	Тэгээд Арслан хамгийн түрүүн дуугарахдаа:

	— Монхоодой хурга минь хаана вэ? Хэр зэрэг том болсон бэ? гэж асуув.

	— Эвий хөөрхий минь, Монхоодойгоо одоо хүртэл мартаагүй явна уу? Тэр чинь хүн аймаар том хуц болчихсон. Тэгээд одоо хүртэл өдөр бүр ирж, нэг таваг зутан, эсхүл гурил будааны зүйл идээд очдог зантай юм. Ингээд удахгүй ирэх болсон байх гэж Улаахан хөгшин хүүдээ хэлэв.

	Баярласандаа хөлс нившсэн царайтай Хутаан өвгөн энэ үед хүүгээ инээвхийлэн харж:

	— Үгүй, Арслан минь, чи аав ээж хоёрынхоо ямар байсныг асуулгүй хамгийн түрүүн Монхоодой хургаа асуудаг чинь юү бил ээ? гээд инээхэд нь дэргэдээс нь Улаахан хөгшин бас л баяртайгаар:

	— «Тараг айраг гэдэг маань хүндлэх идээний дээж бил ээ, таван хошуу мал маань зугаалах үгний түрүүч билээ л» Тэгээд малчин хүний хүү болохоор малаа хамгийн түрүүн асуух нь маш зөв юм биш үү? Чи минь юугаа солиорч байгаа юм! гэнэ.

	Хөгшнийхөө тэгж мадлан дуугарахад Хутаан өвгөн инээвхийлэн толгойгоо дохиж:

	— Нээрээ ч тийм юм даа. «Тэнэг хүн тэнгэрийг барьж ярих. Ухаантай хүн утга барьж хэлэх» гэдэг юм. Түүнээс үзэхэд чи минь ухаантай цэцэн эмгэн болоод байна шүү! гээд тачигнатал инээв.

	Хутаан өвгөн, Улаанхан хөгшин хоёр баярласандаа хөгжилтэй инээдтэй үгсийг ярин байж, Арслан хүүгээ хоорондоо суулгаад, аль сайхан амтат идээгээ авчран авчран зочилж хүндэлж суув.

	Гэнэт энэ үед гадаа айхтар бүдүүн баргиа хоолойтой хонь майлах сонстов. 

	Улаахан хөгшин түүнийг чих тавин чагнаж,

	— Еэ, өнөөх Монхоодой маань ирээд хоолоо нэхэж майлж байх шив гээд босоход нь Арслан мөн л ухасхийн босож гадаа гүйн гарав.

	Арслангийн гарахад үүдний довжооны дэргэд бяруун чинээ том биетэй бужгар сайхан торгон ноостой, хойшоо ургаж, урагшаа эргэсэн хоёр том эвэртэй хуц болчихсон хурга нь айхтар ихэмсэг амьтан үүд рүү өлийн хараад зогсож байв.

	Арслан хүү гайхсандаа толгойгоо хөдөлгөн: «Гурван жилийн дотор ямар аймшигтай том амьтан болчихдог юм бэ?» гэх мэтээр түүний хурга явсныг, чононд автаж байсныг санаж байх хооронд нь Барс нохой дэргэд нь гүйн очоод монхоодойнхоо монхор хошууг хэд хэдэн удаа долоовч Барс нохой нь өнөөх л хурга байх үед нь эрхлүүлж хошууг нь долоодгоо одоо хүртэл мартаагүй байв. 

	Монхоодой нь хошуугаа долоолгохдоо их л дуртай, нүдээ анивчиж байж билээ. Тэгээд нохойныхоо холдоход хойноос нь дахиад долоогооч гэсэн юм шиг нэг удаа бүдүүн хоолойгоор майлаад хоцров.

	Арслан энэ Монхоодой хуцаа туршин дэргэд нь очоод барихыг завдтал цааш зайлан хол болоод бүр ч тоомсорлохгүй байв. Тэгэхээр нь нэлээд хол болоод «Монхоодой! Монхоодой!» гэж эрхлүүлэн хэдэн удаа дуудав.

	Монхоодой нь толгойгоо дээш нь өргөж өмнөөс нь нэлээд удаан харж байсны дараа хошуугаа өргөн хэдэн удаа үнэрлэж үзэв. Тэгж байснаа гэнэт бүдүүн дуугаар майлан дэргэд нь хүрч ирээд үнэртэн үзэж бас уруулаараа гарыг нь чимхэлж эхлэв. Арслан түүний банхайсан монхор хошууг илэн эрхлүүлж: «Монхоодой минь, чи яасан том бол оо вэ! Намайг таньж байна уу?» гэхэд нь Монхоодой их л урамтай болж Арсландаа эрхлэн сүүлээ зай завгүй хөдөлгөн, толгойгоороо шүргэн байж билээ.

	Энэ үед нь том модон таваг дотор гурил утгасаар ээж нь гэрээс гарч ирээд өнөөх Монхоодой, Арслан хоёрын сая уулзан танилцаж байгааг зогтусан их л өхөөрдөн харж:

	— Таньж байна уу, наадах чинь? гэж инээвхийлэн Арслангаас асуухад:

	— Эхлээд танихгүй байснаа, Монхоодой гэж хэдэн удаа дуудахад сая танив бололтой, одоо эрхэлж байна. Хараач, энийг, хүзүүг минь маажиж аль гэсэн байртай шөргөөж байна шүү гээд инээв.

	— Хөөрхий минь, амьтан болохоороо таньж мэддэг гэж хэлээд барьж гарсан гурилаа Монхоодой сарвайхад тэр нь нэг удаа майлан очиж түүнийг нь идэж эхлэв.

	Монхоодой хоолоо идэж дуусаад дэргэдээ суугаа Барс тийш хошуугаа шантайлган байхад цаадах нь шарвалзан өмнөөс нь очиж монхор хамрыг нь эрхлүүлэн долоож байв.

	Нялх бага наснаасаа ижил дасал болсон энэ гурав, гурван жилийн турш уулзаагүй явснаа сая уулзаад бие биеэ таньж эрхлэлдэн байх нь их л сонин байв.

	 

	Эсрэг хорт дайсан хэрцгий ч гэсэн

	Идэр бага настай, анчин хүү

	Эргэшгүй хатуу зорилгоор сөнөөн дарав. 

	Эрх хурга эврээ гүйцээд мартсан ч гэсэн 

	Энхрийлэн өсгөсөн идэр малчин хүү

	Эвийлж сэтгэлийн хайраар сануулан чадав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

